
Inatsisartut suleriaasianni § 36 imm. 1 naapertorlugu apeqquteqaat imaattoq Naalakkersuisunut 
ingerlateqqippara: 
(inatsisartunut ilaasortaq Anthon Frederiksen, Kattusseqatigiit partiiat) 
 
Naalakkersuisunut apeqqut:   
• Meeqqanut angajoqqaarsiaasartut pillugit naalakkersuisut qanoq pilersaaruteqarpat ? 
• Angajoqqaarsiaasartut qaqugu pikkorissartinneqarnissartik ilimangisinnaavaat ? 
• Angajoqqaarsiaasartut aningaasatigut pissarsiarisartangaat qanoq naatsorsorneqartarpat ? 
• Angajoqqaarsiaasartut aningaasatigut pissarsiarisartangaasa qaffanneqarnissaat naalakkersuisut 

qanoq isumaqarfingaat ? qaqugu qaffanneqassappat ? 
 
Tunngavilersuut: 
 
Naluneqanngitsutut angajoqqaarsiaasartut sapaatip akunnerani qaangiuttumi Nuummi akerliussut-
simik takutitsipput. Tassanilu ilaatigut inatsisartut ataatsimiittarfiata silataani oqalugiaqattaarnermi 
naammangittaalliuuterpassuit eqqartorneqarput aamma allagartarsuartigut saqqummiunneqarput 
ilaatigut imannak allassimasut: 
 
”meerarsiavut ulloq unnuarlu 4 kr 58 øre paaqqutarivagut” – ”angajoqqaasiaasugut pikkorissarneqa-
rusuppugut” – ”oqaatsisi piviusunngortissinaanngikkussigit meeqqat qineqqusaarutiginagit” – 
”atornerlunneqakatappugut” – ”Naalakkersuisut meeqqat illersortussaavaat” – ”meeqqat tamarmik 
ajunngitsumik pineqartussaapput” – ”meeqqat atornerlunneqassanngillat illersugassanuku” – ”mee-
rarsiagut asavagut” – tunniutiinnarusunngilagut”. 
 
Tamakkuupput ilaatigut allagartarsuarni allaqqasut. Aamma paasinarluarpoq angajoqqaarsiaasartut 
ilaatigut saqqummiusinerminni  aamma oqaatigingaat, allaat aningaasatigut pisartakkat ukiuni kin-
gullerni qaffanneqarsimanngitsulluunniit. Kiisalu aamma pikkorissarneqarnissaminnik naalakker-
suisuniit siusinnerusukkulli neriorsorneqaqattaaraluarlutik suli tamanna piviusunngortinneqarsi-
manngitsoq. 
 
Kattusseqatigiit Partiiani isumaqarpugut pissutsit taamaattut akuersaarneqarsinnaanngitsut, taa-
maammat apeqqutit piaartumik akineqarnissaat piumavangut.  
 
 


